
ABSTRAK 

Trend pengiklanan digital bagi produk ubatan tradisional dilihat semakin berkembang 
pantas di samping kaedah tarikan (attention) kepada khalayak pengguna dengan lebih 
kreatif dan efektif. Dalam konteks ini, iklan digital dalam pemasaran produk ubatan 
tradisional adalah terdiri daripada gabungan ekosistem perniagaan, pemasaran, 
komunikasi, kesenian, teknologi, dan farmaseutikal yang menyokong perkembangan 
positif industri halal di Malaysia. Melalui perkembangan revolusi perindustrian 4.0 
(4IR) yang telah menggalakkan penggunaan teknologi the Internet of things (IoT) dan 
teknologi maklumat telah menjadi pemangkin kepada pembangunan industri 
pengiklanan digital secara global. Namun demikian, rungutan terhadap kandungan iklan 
bagi pemasaran produk ubatan tradisional dilihat semakin membimbangkan. Beberapa 
isu ketidakpatuhan syariah dalam pengiklanan digital dikenal pasti antaranya wujud 
unsur penipuan (fraud), mengelirukan (misleading), dakwaan berlebihan (overclaim) 
dan pornografi (pornography) dalam iklan. Sebaliknya, pengiklanan digital dapat 
memberi kemudahan capaian maklumat, kesedaran dan pendidikan kepenggunaan serta 
mengelak daripada merosakkan nilai sosial pengguna seperti budaya materialisme, 
konsumerisme dan fetishism yang telah diterapkan dalam mesej dan cerita dalam iklan. 
Rentetan daripada permasalahan tersebut, terdapat jurang kajian apabila kajian lepas 
hanya memfokuskan iklan bagi produk kewangan, farmasi dan makanan. Justeru kajian 
ini memfokuskan objektif kajian iaitu meneroka prinsip syariah berkaitan pengiklanan 
digital dalam pemasaran produk ubatan tradisional, menganalisis penerapan prinsip 
syariah bagi praktis semasa pengiklanan digital dalam pemasaran produk ubatan 
tradisional dan membangunkan model pengiklanan digital patuh syariah dalam 
pemasaran produk ubatan tradisional. Seterusnya, reka bentuk kajian bersifat 
penerokaan dan fenomenologi yang melibatkan isu pengiklanan digital dalam 
pemasaran produk ubatan tradisional. Manakala bagi kaedah penyelidikan, pendekatan 
kualitatif digunakan dengan melakukan kajian kepustakaan dan analisis kandungan 
iaitu kajian lepas, kitab fiqh muamalat dan dokumen perundangan. Seterusnya 
pengumpulan data melalui temu bual mendalam yang melibatkan tiga belas informan 
terdiri daripada pihak autoriti, akademia, pemain industri, pengguna dan aktivis 
kepenggunaan Islam. Kemudian, data kajian telah dianalisis menggunakan kaedah 
analisis tematik melalui perisian ATLAS.ti 22 dan ujian kebolehpercayaan dilaksanakan 
menggunakan pengesahan pakar dengan instrumen soal selidik bagi ujian Cohen Kappa. 
Keputusan kajian menunjukkan bahawa terdapat tujuh prinsip syariah yang perlu 
mendasari praktis semasa pengiklanan digital dalam pemasaran produk ubatan 
tradisional. Kajian ini menyimpulkan bahawa pembangunan model pengiklanan digital 
patuh syariah dalam industri produk ubatan tradisional perlu meletakkan keutamaan 
kepada prinsip ketelusan, keselamatan, manfaat, akauntabiliti dan kesederhanaan. 
Manakala prinsip responsif dan moral dan etika merupakan prinsip baru yang 
diketengahkan dalam model pengiklanan digital patuh syariah bagi menyokong aktiviti 
pemasaran produk ubatan tradisional yang selari dengan kehendak undang-undang dan 
syarak. 

BAB1 

PENDAHULUAN 

1.1 Pengenalan 

Perkembangan revolusi perindustrian keempat (4 IR 4.0) telah banyak 

mengubah prestasi iklan digital dengan cepat dan drastik. Pengiklanan dilihat signifikan 

dalam ekonomi kerana ia merupakan nadi kepada aktiviti perniagaan. Tanpanya, 

khalayak pengguna tidak akan mengetahui mengenai maklumat produk, perkhidmatan, 

promosi yang ada untuk mereka. Iklan digital adalah suatu bentuk seni komunikasi dan 

reka bentuk yang dipaparkan secara elektronik melibatkan Internet {online) dan bukan 

Internet. Ianya terangkum dalam perlakuan, penjenamaan, jalan cerita, skrip, bahasa, 

gambar, suara dan mesej yang diwar-warkan kepada khalayak pengguna bagi menarik, 

memujuk dan meyakinkan mereka terhadap sesuatu produk dan perkhidmatan yang 

berbeza daripada pengusaha yang lain. Sebagaimana pengiklanan kontemporari, 

pengiklanan menurut Islam juga berperanan menyampaikan informasi kepada khalayak 

pengguna dan membawa implikasi positif kepada peningkatan gaya hidup masyarakat. 

Justeru nilai agama berperanan mengawal pembikinan iklan agar mematuhi syariat di 

samping memberi keseimbangan di antara manfaat, keuntungan dan tanggungjawab 

terhadap khalayak pengguna. 

Oleh yang demikian, menerusi bab ini kajian lanjut secara kualitatif dijalankan 

untuk menelusuri: 

• Latar belakang kajian, pernyataan masalah kajian, persoalan kajian, 

objektif kajian, kepentingan kajian, skop dan limitasi kajian, justifikasi 

kajian, definisi istilah dan rumusan kajian bagi mengemukakan 

gambaran mengenai kerangka kajian ini secara keseluruhannya. 

1.2 Latar Belakang Kajian 

1.2.1 Industri Pengiklanan Digital di Malaysia 

Pada masa kini, majoriti pengusaha perniagaan menggunakan platform 

